
सलह समूह वा बथानमा बस्न मन पराउने, छोटो सिङ र पछाडिका खुट्टा दह्रा भएको फट्याङ्ग ्रा प्रजातिको कीरो हो । यसको 
अपरिपक्व वयस्क गुलाबी र परिपक्व वयस्क पहेंलो रङको हुन्छ l  यो झण्डै चोर औलंा आकारको हुन्छ । सलह कीरा समूहमा 
उड्छ र एक किलोमिटरको हुल वा बथानमा ४ करोडभन्दा बढी सङ्ख ्यामा हुने गर्दछ । कुनै कारणवश झुण्ड तितरवितर 
हुँदा सानो समूहमा पनि आउन सक्छ l सलहको समूह हावाको वहावसँगै एक दिनमा करिब १ सय ५० किलोमिटरसम्म उड्न  
सक्दछ । सूर्यास्तदेखि सूर्योदय नभइन्जेलसम्म सलहले रूखबिरुवामा समूहमै आश्रय लिएर बस्ने गर्दछ । सूर्योदयपश्चात् यसले 
आश्रय लिएको स्थानवरपरका बालीनाली, घाँस, झारपातलगायत सबै किसिमका बोटबिरुवाका कलिला मुना, पात, डाँठ खाइदिन्छ 
। बादल लागेको र पानी परेको समयमा भने सलह कम चलायमान हुने भएकाले यसले गर्ने क्षति पनि कम हुन्छ । यसले प्रतिदिन 
आफ्नो शरीरको तौल बराबरको खाना खाने हुँदा यसको एक झुण्डले करिब ३ देखि ४ घण्टाका अवधिमा ३५ सय मानिसलाई 
एक दिनका लागि पुग्ने खाना बराबरको बाली नोक्सान गर्न सक्दछ । यसको प्रकोप खास गरी जेठदेखि असोज महिनासम्म बढी 
हुने गर्दछ । यसअघि नेपालमा सलह करिब ७० वर्ष पहिला देखिएको थियो । लामो उडान गर्न सक्ने क्षमता, धेरै अण्डा पार्ने, 
लामो जीवनचक्र र खन्चुवा प्रवृतिले गर्दा सलह विनाशकारी कीरामा पर्दछ ।

सलहले आफ्नो जीवनकालमा अण्डा, होपर र वयस्क गरी तीन अवस्था पार गर्दछ जुन अन्य कीराका दाँजोमा अपूर्ण मानिन्छ ।  

अण्डा अवस्था : सलहले बालुवामा मात्र अण्डा पार्दछ । यसका लागि चिस्यान भएको बलौटे माटो उपयुक्त हुन्छ । यसले 
आफ्नो जीवनकालमा २ देखि ३ पटकसम्म अण्डा पार्दछ । यसले १२ से.मी. सम्म चिस्यान भएको बलौटे जमिनमा ९ देखि १० 
से.मी. गहिराइमा एक पटकमा करिब ८० देखि १६० वटा अण्डा पार्दछ ।

होपर वा बच्चा अवस्थाः अण्डा कोरलिएर होपर बन्न लाग्ने समय माटोको तापक्रममा भर पर्दछ । २५ डिग्री सेल्सियस तापक्रम 
रहेको माटामा अण्डाबाट होपर निस्किन करिब २५ दिन लाग्दछ भने ३५ डिग्री सेल्सियस तापक्रम रहेको माटामा १२ दिनमा नै 
होपरहरू निस्कन्छन् । १५ डिग्री सेल्सियसभन्दा कम र ३५ डिग्री सेल्सियसभन्दा बढी तापक्रममा भने अण्डा कोरलिन सक्दैन । 
सेरोटोनिन हर्मोनका आधारमा यी होपरहरू एकअर्काका नजिक आउँछन् र झुण्डका रूपमा विकसित हुन्छन् जसलाई होपर 
ब्याण्ड भनिन्छ । एक्लै–एक्लै हुँदा हरियो रङ भएका होपरहरू झुण्ड बनेसँगै पहेलो रङका बन्दछन् । होपरहरू वयस्कभन्दा 
आकारमा साना र पेखटा पनि शरीरको लम्बाइभन्दा छोटा हुन्छन् । यो अवस्था करिब ३० देखि ४० दिनसम्म रहन्छ ।

वयस्क अवस्था : होपरले छाला फेर्ने प्रक्रिया (मोल्टिङ) पूरा गरेपछि वयस्क अवस्था शुरु हुन्छ l होपर अवस्थाको करिब १० 
दिनमा यो वयस्क भएर उडान शुरू गर्न सक्दछ । सलहले कम विनाश गर्ने (सोलिटारियस) र धेरै विनाश गर्ने (ग्रेगारियस) 
व्यवहार देखाउँछ । सलह थोरै सङ्ख ्यामा हुँदा भने सोलिटारियस व्यवहार देखाउँछ भने बथानमा हुँदा भने ग्रेगारियस व्यवहार 
देखाउँछ । ग्रेगारियस वयस्क सलहहरू सोलिटारियसभन्दा बढी पहेंला रङका हुन्छन् । वयस्क सलहलाई प्रजनन अवस्थामा 
पुग्नका लागि २१ देखि ६३ दिनसम्म लाग्दछ l सलहले यही अवस्थामा बालीनालीमा बढी क्षति पुर्याउँछ ।

•		 सलहको बथान आउन सक्ने जानकारी प्राप्त हुनासाथ चनाखो भएर समुदायमा सबैलाई जानकारी गराउने ;
•		 सलहको बथान आउन शुरू हुनासाथ  वडा कार्यालय, पालिका, कृषि ज्ञान केन्द्र तथा सुरक्षा निकायमा जानकारी गराउने ;
•		 नर्सरी, घरबगैंचा, करेसाबारी, धान, कोदो आदि बालीहरूका ब्याडलाई सकेसम्म झुल वा जालीले ढाकेर राख्ने ; 
•		 प्लास्टिक घरभित्र रहेका बालीलाई बचाउनका लागि वरिपरिबाट सलह छिर्न नसक्ने गरी जालीले ढाक्ने ;
•		 धान रोप्ने समयमा सलह देखिएमा केही ढिला गरी रोप्ने र धानको ब्याडलाई जालीले ढाकेर राख्ने ;
•		 सलह धेरै प्रोटिनयुक्त कीरो हो l रातको समयमा वा आश्रय लिइरहेको अवस्थामा जालीका सहायताले त्यसलाई  जम्मा गरेर हाँस, कुखुरालाई आहाराका रूपमा प्रयोग गर्ने ; 
•		 सलहको बथान उडेर आइरहेको देखेमा ठूलो आवाज निकाल्ने (जस्तै सिटी बजाउने, ठूलो आवाज निकालेर कराउने, थाल वा टिन वा अन्य आवाज निस्कने वस्तु बजाउने, ठूला-ठूला 			
	 आवाजमा गीत बजाउने), धुँवा निकाल्ने/लगाउने जस्ता कार्य गरी यिनीहरूलाई आफ्नो खेतबारीमा आश्रय लिन नदिने ;

•		व िषादी प्रयोग गर्नु परेमा मलाथायन वा फेनिट्रोथिएन नामक विषादी प्रयोग गर्न सकिन्छ तर त्यसका लागि दक्ष प्राविधिकको सहयोग लिनुपर्दछ । 

